Минем педагогик осталыгым.

Ап-ак кар бөртекләре талгын гына көн дә йөри торган сукмагыма яталар. Бүген дә чираттагы эш көнемне төгәлләп өйгә кайтам. Үзем табигать белән хозурланам, үзем узган көнемә нәтиҗә ясыйм. Сумкамдагы план дәфтәре, китаплар, тикшерелмәгән дәфтәрләр авырлыгын да тоймыйм. “7-ләр бүген ярыйсы хәзерләнгәннәр, 8-ләр бик авыр шул, бер кыз укучы гына  араларында...” Ә кар ява да ява.  Уйларым еракларга китә. 

       Дөньяда кешене картайтмый торган һөнәрләр бар. Шуларның берсе - укытучы һөнәре. Нинди генә яшьтә булмасын, ул  яшь, ташып торган энергияле, кызыксынучан, таләпчән, эзләнүчән, шат күңелле, сабыр булып, мәңге яшь булып кала.

       Менә шушы сыйфатларның барысына да ия, 38 ел буе башлангыч мәктәптә нәниләргә белем һәм тәрбия биргән кешене, гаиләдә уңган килен, яраткан хатын, булдыклы әниемне күреп, укытучы хезмәтенең барлык нечкәлекләрен аңлап үскәнгәдер инде, мин үземнең киләчәгемне укытучылык хезмәтенә багышладым. Мөгаен,  мәңге яшь булып каласым килгәндер.

       Әниемнең : “Үзеңне дәрес бирүче укытучы итеп төшләреңдә күрә башласаң, шунда чын укытучы булуыңны аңларсың...” – дигән сүзләрен гомеремдә дә онытмыйм.
        Кая ул дәрес биреп кенә төшләргә керү... Балалар өчен кайгырып, тикшерүчеләр килә, дип план дәфтәрләре эзләп, аптыраган  күп төшләр күрәм хәзер. Димәк, әнием сүзләренә ышансам, чын укытучы икәнмен бит.

        Мөгаллим...

         Әйе, бу һөнәрне сайлап урау юллар үтмәдем. Артист булырга теләгем булса да, ул елларда клуб мөдире булып эшләүче әтием кырт кисеп: “Артист булмыйсың, мин артистларның тормышын яхшы беләм, башка профессия сайла!” – диде. Укытучы  - шул артист инде ул дип әйтеп кенә бетермәде. Әтием белән килешәсем килмәсә дә, сыйныф җитәкчем Салаватуллин Фәһим Хәлимовичның: “Син әллә кайчан укытучы бит инде, белем алып кайтасың гына бар”, – дигән сүзләре мине укытучы итте.

       Казанның №1 нче педагогия училищесы мине “чарлап” 1988 елда укытучы өстәле артына бастырды.
        И яраттым да соң  алты бөртек “беренчеләремне”. Чын мәгънәдә беренчеләр иде шул алар. Мин дә алар өчен беренче идем. Шул кадәр укытучы булып оста уйнаганмын, күрәсең, алтысы да  педагог булырга хыялланып, үсеп, уку йортларына керделәр. Дүртесе педагогия  училищесы бетерде, икесе педагогия университетын тәмамлады беренчеләремнең. Аларны үз юлыма бастыра алуыма мин чиксез шатмын. Инде бу укучыларымның балалары 6-7 нче сыйныфларда укыйлар.
        Шәкертеңнең синең юлыңны сайлавы – зур бәхет ул.

         Быелгы студентлар белән очрашу кичәсендә әнә шундый бәхетле мизгелләр кичереп утырдым мин. Читтән торып, 1990-1996 елларда КДУда укып татар теле һәм әдәбияты укытучысы белгечлеге алдым мин. Өлкән сыйныфларда татар теле һәм әдәбияты дәресләре укытам.

        Бер елны 8 - сыйныфта  2 генә бөртек укучысы булган класста укытырга туры килде. Шунда төгәл фәннәрне үзләштерә алмаучы, инде укытучылар белән конфликтка кереп беткән, ләкин әдәбият фәнендә  өметле күренгән кыз балага юлыктым. Дуслашып киттек. Озын-озын поэмаларны ятлый ала, акрынлап үзе дә яза башлады, искиткеч матур эчтәлекле иншалар белән дә шатландырды ул мине.

          Бер иншасы район күләмендә дә танылды. Шушы бала менә хәзер КДУның тел, әдәбият факультетын, аспирантураны тәмамлады, Казан шәһәрендә энергетика техникумында татар теле һәм әдәбияты укыта.
         “Мин Гөлинә Мәнсур кызына чиксез рәхмәтлемен. Үзенең тылсымлы сүзләре белән мине тел, әдәбият дөньясына алып кереп китте, миндә ышаныч тудырды. Аның тырышлыгы белән мин студент, укытучы булу бәхетенә ирештем. Әдәбиятны чиксез яраткангадыр, укуы җиңел булды, мине бит яраткан укытучымның укытучылары укытты ,” – дигән укучымның сүзләре йөрәгемә май булып ятты. Ә бер студентның : “Мине кызлар кебек язарга Гөлинә апа өйрәтте, чиксез рәхмәт сезгә”,-диюе нинди зур шатлык. Үземнең юлымнан атлап,  КФУ ның татар теле бүлегендә белем алучы ике  укучым да очрашуда. Чулпанның: “Ак чәчәкләрне” дөрес тикшермәделәр , Гөлинә апа. Барыбер соңыннан фикеремне әйттем, “шулай икән шул”дан узмадылар”,- диюе эшемнең дөрес юнәлештә булуын раслый.
         Әйе, укытучыга бернинди кыйммәтле, затлы бүләкләр дә кирәкми. Укыту – аның төп вазифасы, бурычы. Интернет яңалыкларында язылганча: “Ул шул хезмәте өчен хезмәт хакы ала”,- (нинди мәгънәсез чагыштыру, минемчә).    Ә укучыңның сине шулай ихтирам итүе, синең юлны сайлавы, үзеңне үрнәк алырдай шәхес икәнлегеңне тою - нинди зур шатлык, укытучы өчен кыйммәтле бүләк бит ул. Син илеңә, милләтеңә, халкыңа ярардай КЕШЕ тәрбияләгәнсең бит. 
    Укытучы хезмәте - катлаулы хезмәт. Төн утырып план язулар, дәфтәр тикшерүләр, дәресләреңне заман таләпләренә туры килердәй оештырырга омтылулар, заман белән бер адымда барырга тырышулар- һәрберсе сине  сынап  чын укытучы сыйфатларына ия булырга өтәрә. Бу профессияне сайлагансың икән, башкасына күчүне күз алдына китерүе дә авыр, ә мин башканы белмим дә.
Балалар алар һәрчак бертөрле, шул ук самимилек, янып торган сиңа ышанып караучы күзләр. 

Икенче буын стандартлры таләпләре буенча без иҗади фикер йөртүче лидер тәрбияләргә тиешбез. Ләкин бүгенге әдәбият дәреслекләре, программалары белән моңа ирешеп буламы икән? Инде дистә еллар буе үзгәртелмәгән программа, без, укытучылар, шулай бит, дип тага торган фикерләр иҗадилыкны үстерми шул. Укучы бүген ул дәреслектән әллә күпме алга китте бит. Ул чор өчен алдынгы фикер, дип аңлатуның ни мәгънәсе бар?Ә быел шатлана – шатлана яңа дип укыта башлаган дәреслегем-әсбап кына икән! Тагын көймә комга терәлде.
Альберт Яхинның методологиясе бу очракта бер чишелеш булып тора. Шуңа күрә аерым шагыйръләрнең иҗатын, язу стилен өйрәнгән чагында мин А.Яхин методологиясеннән файдаланам. Ул дәресләр җанлы, кызыклы һәм файдалы үтә. Укытучылар белән сөйләшкәндә дә сүз шул турыда бара бит. Мине генә түгел, күпләрне борчый бу мәсьәлә. 

Тел белеме галимнәренең дә чуртан, кысла һәм аккош кебек төрлесе төрле якка юл алулары да аяныч. 9 - класс татар теле дәреслегендә бит мөстәкыйль сүз төркемнәре саны без өйрәткәнчә түгел (соңгы басмада). Бик аяныч, шул ук БДИ да бала нинди сан куярга тиеш? Борчыган мәсьәләләр чиксез. Менә шулар арасыннан “алтын уртаны” табып эшли белү- укытучының осталыгы,  педагогик осталыгы да.

Бүгенге заман техникасы мине сокландыра. Мин -  шатланып һәр яңалыкны татып, булдырып караучы шәхес. Ноутбугым-уң кулым. Бик рәхәт бит: нинди рәсем кирәк, сканер чыгара, ә интернетта ни генә юк. Карточканы 1не эшлә, ксерокстан 10 ны чыгар, мультимедиа проекторы һәр укучыга мәгълүматны күрсәтә.Хәзер интерактив тактаның асылына төшендек.Җөмләләрне тикшерү нинди рәхәт ...Укучылардан ярты гына адымга булса да алда бара алуыма мин чын мәгънәсендә горурланам. Шулай булмаса мин нинди УКЫТУЧЫ?
    Укытучы - ул тәрбияче.

Сыйныф җитәкчесе буларак, быел 9 –нчыларым белән мәш килеп ОГЭ –га әзерләнәбез. Бик кызыклы, мавыктыргыч эш ул. Бер уй-теләк белән яну укучыларымны тагын да бер-берсенә якынайтты, җаваплылыкларын арттырды. Инде мин бәйрәмнәр әзерләмим, ә караучы буларак кына киләм икән, димәк, бу - минем 5 еллык хезмәтемнең җимеше. Горурланам, шул ук вакытта бер курку хисе дә кичерәм, тормыш сынаулары сындырмасмы аларны. Ә укучыларымны нинди генә проблемалар борчымый. Ә туган авылыбызда зур сулыкларның булмавы, экологик яктан һаваның  чиста булмавы өчен чын йөрәктән яналар укучыларым. Җитәкчеләр янына барудан да читенсенеп тормыйлар. “Фермер сөйләме”дип аталучы электив курсның уңай нәтиҗәседер, рәсми кәгазьләрне бик грамоталы тутыра беләләр. Үз туган җирләре өчен борчылучы, аның уңышлары өчен сөенүче укучылар тәрбияләгәнмен икән, димәк, үз илемнең лаеклы гражданнарын тәрбияләүче укытучы  мин.  
    Бала тәрбияләү проблемасы һәр чорда үз кыенлыклары белән килгән. Гомерлек проблема-аталар һәм балалар проблемасы. Бу турыда фикерем шул: тәрбиянең асылы гаиләдә. Гаилә ничек тәрбияли-бала шундый булып үсә. Ә мәктәп шушы гаилә тәрбиясен туры дөрес юлга салучы дип уйлыйм мин.    Укытучы буларак минем вазифам баланы гаиләне, мәктәпне яратырга тиешлекне аңлату, тәрбияләү.

    ...Ә артист булдым мин. Район сәхнәләрендә, Республика сәхнәләрендә үзем баянда уйнап, җырлап, күп бүләкләргә, грамоталарга, Республика фестивале дипломаты исеменә лаек булдым, сәхнәне ташлаганым юк. Мин - сәхнәдә яратып кабул ителүче җырчы.
     Әгәр артистлык чаткылары булмаса, укытучы булып та булмыйдыр ул. “Тормыш сәхнә, без һәрберебез шунда актерлар”,-ди бит бер акыл иясе.

      Мин гомеремне балалар укытуга, тәрбияләүгә багышлаганмын икән, шуңа бөтен барлыгымны биреп, эшемне эш итәргә омтылам.

      Киләчәгемнең балалар белән бәйле булуына шатланам. Мин мәңге яшь булып калырмын, чөнки һөнәрем шундый. 


Менә өй каршына килеп тә җиткәнмен. Ә кар ява да ява.  Капканың теге ягында өй мәшәкатьләре башлана: ир,  балалар, олыгаеп килүче әти-әниләр, йорт, терлекләр... кыскасы – ТОРМЫШ.
